Гибасева Эльмира Мансуровна,
ТР Апас районы Кабык Күпер төп гомуми белем бирү мәктәбенең татар теле һәм әдәбияты укытучысы

«Тамчы шоу» интеллектуаль уены
 (5,6 сыйныфның татар төркемнәре өчен сыйныфтан тыш чара)
Уен тәртибе. Уенда 2 команда катнаша. Өй эшенә: исем, девиз сайлау, аны яклау, әдәбият дәресләрендә өйрәнгән әсәрләрне кабатлау һәм командирларга татар халык мәкальләре бәйгесенә әзерләнүләр керә.
Сыйныф бүлмәсе бизәлеше. Диварларга сугыш темасына багышланган рәсемнәр, фотолар, фронтовик язучыларның портретлары, плакатлар эленә, китап күргәзмәсе оештырыла.
Батыр үлә үлмәс ат алып,
Батырлыклар белән макталып,
Исмең калсын үзең үлсәң дә,
Тарихларда укып ятларлык.
М Җәлил
Исәннәрнең кадерен бел!
Үлгәннәрнең каберен бел!
Ш.Галиев
Үлем турында уйлама,
Илең турында уйла.
Илең турында уйласаң,
Гомерең озын була.
Ф.Кәрим

Уен барышы.
Залда “Тынычлык җыры” яңгырый.
Алып баручы.	Сугыш тавышлары күптән тынды,
Төзәлделәр җирнең яралары.
Әтиләренең окопларын сөреп,
Иген чәчә хәзер балалары.
Кырлар шундый тигез сулап ята,
Офыкларда яна шәфәкъ кына.
Зәңгәр күкккә күзен төбәгәннәр-
Штык түгел алар, башак кына.
Тонык күкрәү ишетелә кайчак,
Яшен генә йөри, яшен генә.
Ә шулай да күпне күргән картлар
Бер-беренә карый яшерен генә.
Сугыш тавышлары тынды, ләкин
Күңелләрдә шомы яши һаман.
Сугыш агачларын аударсак та,
Кайдадыр тамыры калган.
Шушы тамыр тишелеп чыкмасын дип,
Көне-төне дөнья сакта тора.
Дөнья уяу сакта торган чакта
Тынычлыкның гомере арта тора.
Хәерле көн, кадерле укытучылар, укучылар һәм әти-әниләр! Һәр яңа көн тууга без бер-беребезгә шулай дип дәшәбез, тынычлык һәм иминлек телибез. Ә бит тыныч тормышта яшәмәгән, балачакларын рәхимсез сугыш урлаган, изге җиребезне илбасарлардан саклап калган, аның иминлеге өчен гомерен дә кызганмаган батыр кешеләребез бихисап. Шуңа күрә, Бөек Җиңүнең 70 еллыгы уңаеннан, 5-6 сыйныф укучылары әзерләгән “Тамчы – шоу” уенын без бүгенге матур тормыш, бәхетле балачакны бүләк иткән кадерле әби-бабайларыбызга багышлыйбыз. Аларның рухларына бездән изге дога булып ирешсен.
Бу уен барыбызга да таныш уен дип беләм, шуңа күрә иптәшләрегезне куллар чабып каршы алырсыз, аларга көч бирерсез дип ышанам. 
Хәзер сүзне үзләре белән якыннан таныштырыр өчен мин аларга бирәм. 2 командага да өй эше итеп визитка, үзең белән таныштыру чыгышы бирелгән иде, әйдәгез алар белән танышыйк. (2 команданың да исеме, девизы яңгырый. Һәркем үзе белән таныштыра, укучыларның шөгыльләре турында әңгәмә корырга да мөмкин. Визиткада команда әгъзаларына аерым чыгыш ясарга да, күмәк эшләргә рөхсәт ителә)
1 команданың исеме: Иминлек
Зарланмый эшлибез эшләрне,
Эзләми беркем дә җиңеллек:
Иң авыр эшләр дә шатлык ул,
Илеңдә булганда иминлек.
Кайвакыт без тыныч ярышта
Куйсак та бирешеп, җиңелеп:
Беләбез – без әле җиңәрбез,
Тик булсын илләрдә иминлек.
Яшибез гел шулай кояшлы
Һәм тыныч көннәргә сөенеп.
Һәркемнең күңелендә бер теләк:
ИМИНЛЕК! ИМИНЛЕК! ИМИНЛЕК!
“Һәрвакыт булсын кояш” җырын җырлыйлар
2 команданың исеме: Тынычлык
Дөньялар гел тыныч торсын,
Кояш һаман көлеп торсын,
Фирүзәдәй саф күк йөзен
Капламасын болыт!
Гомеребез булсын безнең озын,
Нурлы йөзен әниләрнең
Кара кайгы көйдермәсен,
Сүнмәс ялкын булып!
Күгәрченнәр очсын уйнап,
Дуслык йөрсен илләр буйлап,
Зәңгәр күктән үлем түгел,
Нурлар яусын җиргә!
“Кояшлы ил” җырын башкаралар.
Жюри составы белән таныштырыла. Алар һәр турга нәтиҗә чыгарып баралар.


I тур
[image: ]
А.б: Шулай итеп, беренче турны башлыйбыз. Хәзер мин сезгә сораулар бирәм. Кайсы команда җавапны белә, тизрәк шушы кечкенә кыңгырауны чылтырата һәм җавап бирә. Дөрес җавапка 2 балл куела.
1. Бөек Ватан сугышы кайчан башланган? (1941 нче ел)
2. Ленинград блокадасы ничә көн һәм төнгә сузылган? (900)
3. Авылыбыздагы соңгы сугыш ветераны? (Мишина Антонина Перт кызы)
4. М.Җәлил белән тоткынлыкта кайсы язучы булган? (А.Алиш)
5. Тынычлык символы? (Күгәрчен)
6. Зур Җиңү көне? (9 май)
7. Һәлак булган сугышчылар турында язылган изге китап? (Хәтер китабы)
8. Районыбызның Советлар Союзы геройлары? (Д.Горбунов, С.Кәримов, Р.Абзалов)
9. М.Җәлилнең әсирлектә язган шигырләр җыентыгы (“Моабит дәфтәрләре”)
10. Быел Бөек Ватан сугышы беткәнгә ничә ел була? (70)
11. Дошман амбразурасын күкрәге белән каплаган батырлар? (А.Матросов, Г.Гафиятуллин һ.б. Үз гәүдәләре белән амбразура каплаучылар саны бер Татарстанда гына да егермеләп)
12. Батыр сугышчыларга нинди ут яна? (Мәңгелек)
13. Әсирлектә дошманның бер самолётын кулга төшереп, иптәшләре белән туган илгә әйләнеп кайткан очучы? (Михаил Девятаев)
14. Сугышта катнашкан татар язучылары һәм шагыйрьләр? (М.Җәлил, Ф.Кәрим, А.Алиш, Ә.Фәйзи, Ф.Хөсни, Н.Дәүли, Н.Арсланов һ.б).

I тур нәтиҗәләре белән таныштыру өчен сүзне жюрига бирәбез.

II тур
а) “Сез игътибарлымы ?”
· Менә без икенче турга да аяк бастык. Икенче турда экран сезгә үзенең алты рәсемен күрсәтер. Сез шул рәсемнәрне игътибар белән карап мөмкин кадәр истә калдырырга тырышыгыз.Дөрес җавапка 2 балл куела.
“Иминлек” командасына:
Өченче рәсемдә нинди һәйкәл сурәтләнгән? (Район үзәгендәге Ана һәйкәле)

“Тынычлык” командасына
Бишенче рәсемдә ничә каска бар? (3)

А.б. Җаваплар чыннан да шулай идеме икән? Рәсемнәрне яңадан карыйк әле. (Слайдлар күрсәтелә)
б) Бу турның икенче биременә җавапны ике команда да бер үк вакытта альбом битенә яза. Биремне кабатттан экрандагы сюжеттан карыйбыз.
Ул – татар язучысы, балалар шагыйре, Г.Тукай исемендәге Дәүләт премиясе лауреаты. Шигырьләрендә тормышның кызыклы якларын табып сезне рәхәтләнеп көлдерә, яхшыны начардан, затлыны затсыздан аерырга өйрәтә. Аның малай чагы сугыш елларына туры килә. Шагыйрьнең «Әткәйгә хат» поэмасы сугыш чоры балаларының барысына да моңсу һәйкәл булып тора. 
Кем турында сүз бара? (Якташ шагыйребез Ш.Галиев)
III тур.
“Сүздән сүз ясау”
А.б: Бу турыбыз “Сүздән сүз ясау” дип атала. Без яңа сүзләр ясалуның күп төрле ысулларын беләбез. Ә хәзер, әйдәгез, үзебез озын гына бер сүздән яңа сүзләр ясап карыйк. Ничә сүз ясый алырбыз икән? 
 (1 минут вакыт бирелә)
КАҺАРМАНЛЫК сүзе
(кар, кан, как, какы, кыл, кармак,алка, акыл, ак, ал, мал, Ык, ым, арка, алма, аркан, кыр, акрын, һаман).
IV тур.
“Әсәрне таны”
Бу өзекләр кайсы әсәрләрдән?
1. Гөлшатның сары башмаклары бар.Сап-сары, сары күбәләк канаты төсле башмаклар. Их, матурлар да! Үзләре тагы аякка кию белән җырлый башлыйлар: шыгыр-шыгыр, шыгыр-шыгыр. Әйтерсең олтаннарында тылсымлы кубыз бар. Бик-бик кадерле кадерле бүләк алар. Әтисе Мәскәүдән җибәргән җибәргән ул сары башмакларны. Ә аның әтисе – танкист.
Д.Аппакова “Шыгырдавыклы башмаклар”
2. Ак ромашкалар арасында кызыл ромашка. М.Җәлил “Кызыл ромашка”
3. Офыктан кояш			Озак яшәр ул,
Нурларын сибә,			Яшәр, макталыр,
Нурлар Әхтәмнең			Кош кебек очып
Күзләрен үбә.			Килер хатлары.
Ф.Кәрим “Үлем уены”
4. Сагыну” җыры Маликка бик авыр вакытларда көч, дәрт өсти. Г.Әпсәләмов “Миңа унтугыз яшь иде”
5. Элегрәк аңа сугыш үзе дә шунда, урман артында гына булгандыр кебек тоела иде, үсә-үсә ул инде белә башлады: юк, сугыш урман артында гына булмаган, сугыш каладан да ары кайдадыр еракта-еракта булган, аны хәзер тагын да ераккарак куганнар, Ә Наилнең әтисе алай еракта түгел, әнә анда – урман артында гына.
Ф.Хөсни “Малай белән Солдат”
6. "Малайның күзләре зурайды.. сулышы кысылды... тешләрен кысты да жылап жибәрде... бераз тынычланды... Йөрәге тарс-торс тибә... саташкан кешедәй, идәнгә канга карап торды да йөгереп барып ишекне тартты. Тәрәзәгә ташланды, сикерде, менде. Куллары чәнечкеле тимерчыбыкка кадалдылар... Илгизәр кире шуып төште. Хәле бетеп идәнгә утырды.” 	И.Гази “Йолдызлы малай”
V тур.
Капитаннар ярышы. Мәкальләр беләсеңме?
А.б: Капитаннарга батырлык, туган ил, Ватан турында 20 мәкаль ятларга бирелгән иде. Һәр капитан өчен шулар арасыннан унысын аерып алдым Хәзер мин мәкальнең башын укыйм, команда капитаны дәвам итә. Бер дөрес җавапка балл куела.
“Тынычлык” командасы капитанына:
1. Батыр ярасыз булмас, (ярасы дәвасыз булмас).
2. Илнең яме иле белән, (Ватан яме җире белән).
3. Батыр – яуда, (чәчән дауда беленер).
4. Ватанга хезмәт – (үзеңә хезмәт).
5. Батыр булсаң – йөрәктән, (көчле булсаң – беләктән).
6. Туган җирдәй җир булмас, (туган илдәй ил булмас).
7. Ефәк билбау бил күрке, (батыр егет ил күрке).
8. Һәркемнең үз Ватаны алтын, (йөрәк төбе ялкын).
9. Батыр башлап җибәрә, (артыннан мең кул иярә).
10. Батырлыкта – (матурлык).
 “Иминлек” командасы капитанына:
1. Батыр туса – ил бәхете, (яңгыр яуса – җир бәхете)
2. Исемеңне ташка язма, (ил йөрәгенә яз)
3. Бозылган илне (батырлар төзәтер)
4. Иле ныкның (биле нык).
5. Батыр булган көтүдә (бүре куркыныч түгел).
6. Туган илең – (туган анаң).
7. Батыр – (илнең казыгы).
8. Үз халкыңны үз итсәң, (ят халыкка кол булмассың).
9. Батыр кулыннан (алтын коелыр)
10. Батырлык кыяфәттә түгел, (йөрәктә).

